
„Baroe saia pergi, entjim, si Sioe-kioe si adjakin sadja!“ kata Bong-loan dengen sasenggoekan.

„Ja, kaloe moeloet orang laen didengerin, apa orang laen jang kasi makan ?“ treak poelah itoe prampoean moeda, kamoedian lantas kasi satoe tempiling dan iloetin Bong-loan poenja paha-moeda.

Sioe-kioe, jang meliat itoe klakoean dari djaoe, lantas taroh ia poenja piring nasi di tanah, dan berlari-lari mengamperi. Laloe ia berdiri diantara Bong-loan dan entjimnja, seraja berkata:

„Soeda, tjim, dari tadi djoega tji Bong-loan tida maoe, Nioe jang paksain sadja sama dia, gitoe djoega ia soeda habis njapoe.“

Bitjaranja itoe anak prampoean jang masi ketjil, roepanja ada djoega berpengaroe atas itoe njonja moeda jang sedeng meloewap napsoe amaranja, kerna koetika itoe djoega ia lantas djadi sedikit lebi sabar, dan laloe berkata lagi:

„Entjim si kaga maoe salahin laen orang; dasaran ini anak jang engga boleh diadjar. Taoeh ia maoe djadi apa soeda gedenja.“

Sambil kata begitoe laloe ia berdjalan masoek.

Sioe-kioe lantas pegang tangannja Bong-loan,
dan dengen moeka berkasian ia berkata poelah:

„Masoek da, nanti Nioe anterin; kaloe sampe dipoekoel lagi tentoe Nioe tida nanti tinggal.“

„Apa goea kata ? Entjim memang tida boleh sekali.“

